
Annotatsiya 

Maqolada mintaqalarning ekologik-iqtisodiy ixtisoslashuvi samaradorligini 

baholashning nazariy-uslubiy asoslari tadqiq etiladi. Hududlarning tabiiy-resurs 

salohiyati, ishlab chiqarish tarkibi, iqtisodiy natijadorligi va ekologik yuklamasi 

oʻrtasidagi funksional bogʻliqliklar asoslanadi. Ekologik-iqtisodiy samaradorlikni 

baholashda resurslar unumdorligi, yaratilgan qoʻshilgan qiymat va ekologik 

xarajatlarni integratsiyalashga asoslangan kompleks indikatorlar tizimi taklif etiladi. 

Tahlil Statistika agentligining 2016-2024-yillar hududiy maʼlumotlari va Namangan 

viloyati tumanlari koʻrsatkichlari asosida oʻtkazilgan. Bu davrda respublika yalpi ichki 

mahsuloti nominal ifodada 5,29 barobar oshgani, atmosferaga chiqarilgan 

ifloslantiruvchi moddalar hajmi 14,0 foizga kamaygani, Toshkent viloyatida esa 45,9 

foizga koʻpaygani aniqlangan. Namangan viloyatida agrar ishlab chiqarishning eng 

katta hajmi 2024-yilda Yangiqoʻrgʻon tumanida (5 908,3 mlrd soʻm) qayd etilgan. 

Hududiy ixtisoslashuvning ekologik cheklovlarini hisobga oluvchi integral baholash 

yondashuvi asosida iqtisodiy oʻsish va ekologik barqarorlik oʻrtasidagi muvozanatni 

taʼminlashning ustuvor yoʻnalishlari asoslanadi. 

Kalit soʻzlar: mintaqaviy iqtisodiyot, ekologik-iqtisodiy ixtisoslashuv, iqtisodiy 

samaradorlik, ekologik barqarorlik, tabiiy-resurs salohiyati, ekologik yuklama, 

resurslar unumdorligi, qoʻshilgan qiymat, integral baholash, hududiy ixtisoslashuv. 

Аннотация 

В статье исследуются теоретико-методические основы оценки 

эффективности эколого-экономической специализации регионов. 

Обосновываются функциональные взаимосвязи между природно-ресурсным 

потенциалом, структурой производства, экономической результативностью и 

экологической нагрузкой территорий. Для оценки эколого-экономической 

эффективности предложена комплексная система индикаторов, интегрирующая 

производительность ресурсов, созданную добавленную стоимость и 

экологические затраты. Анализ проведён по региональным данным Агентства 

статистики за 2016-2024 годы и показателям районов Наманганской области. 

Установлено, что за этот период валовой внутренний продукт республики в 

номинальном выражении вырос в 5,29 раза, объём выбросов загрязняющих 

веществ в атмосферу сократился на 14,0 %, а в Ташкентской области увеличился 

на 45,9 %. В Наманганской области наибольший объём аграрного производства 

в 2024 году отмечен в Янгикурганском районе (5 908,3 млрд сумов). На основе 

интегрального подхода, учитывающего экологические ограничения 

территориальной специализации, обоснованы приоритетные направления 

обеспечения баланса между экономическим ростом и экологической 

устойчивостью. 

Ключевые слова: региональная экономика, эколого-экономическая 

специализация, экономическая эффективность, экологическая устойчивость, 

природно-ресурсный потенциал, экологическая нагрузка, производительность 

ресурсов, добавленная стоимость, интегральная оценка, территориальная 

специализация. 

Abstract 

The article examines the theoretical and methodological foundations for assessing 

the efficiency of the ecological and economic specialization of regions. Functional 

links between the natural resource potential, production structure, economic 

performance and environmental load of territories are substantiated. A complex system 

of indicators integrating resource productivity, value added and environmental costs is 

proposed for assessing ecological and economic efficiency. The analysis was based on 

regional data of the Statistics Agency for 2016-2024 and district indicators of 

Namangan region. Over this period, the gross domestic product of the republic grew 

5.29 times in nominal terms, emissions of air pollutants decreased by 14.0%, while in 

Tashkent region they increased by 45.9%. In Namangan region, the largest agricultural 

output in 2024 was recorded in Yangikurgan district (UZS 5,908.3 billion). Based on 

an integral approach that takes into account the environmental limits of territorial 

specialization, priority directions for balancing economic growth and environmental 

sustainability are substantiated. 

Keywords: regional economy, ecological and economic specialization, economic 

efficiency, environmental sustainability, natural resource potential, environmental 

load, resource productivity, value added, integral assessment, territorial specialization. 

KIRISH 

Jahon iqtisodiyotida hududlarning ekologik-iqtisodiy ixtisoslashuvini 

takomillashtirish iqtisodiy raqobatbardoshlikni oshirish, tabiiy resurslardan samarali 

foydalanish va ekologik barqarorlikni taʼminlashning muhim strategik yoʻnalishiga 

aylanmoqda. Ishlab chiqarishning hududiy konsentratsiyasi, resurslar sigʻimi va 

ekologik yuklamadagi tafovutlar mintaqalarning ixtisoslashuvini yagona iqtisodiy 

mezon asosida boshqarish imkoniyatlarini cheklaydi. BMTning Atrof-muhit boʻyicha 

dasturi tomonidan eʼlon qilingan Global Resources Outlook 2024 hisobotida soʻnggi 

50 yil davomida global material resurslardan foydalanish hajmi uch barobardan ziyod 

oshgani, resurslarni qazib olish va qayta ishlash jarayonlari issiqxona gazlari 

emissiyasining 55 foizdan ortigʻi bilan bogʻliqligi qayd etilgan [3]. OECDning Regions 

and Cities at a Glance 2024 hisobotida iqlim oʻzgarishi va yashil transformatsiyaning 

hududlarga taʼsiri notekis shakllanishi va bu holat iqtisodiy siyosatni mahalliy 

sharoitlarga moslashtirishni talab etishi asoslangan [1]. Ushbu xulosalar ekologik-

iqtisodiy ixtisoslashuvni boshqarishda hududlarning tabiiy-resurs salohiyati, ishlab 

chiqarish tarkibi va ekologik cheklovlarini uygʻunlashtiruvchi tashkiliy-iqtisodiy 

mexanizmlarni shakllantirish zarurligini koʻrsatadi. 

ADABIYOTLAR SHARHI 

Oʻzbekistonda hududiy ekologik-iqtisodiy ixtisoslashuvni takomillashtirish 

iqtisodiyotning yashil transformatsiyasi va resurs tejamkor ishlab chiqarishni 

rivojlantirishga qaratilgan institutsional islohotlar bilan bogʻliq. Oʻzbekiston 

Respublikasi Prezidentining 2025-yil 30-yanvardagi PF-16-son Farmonida iqtisodiyot 

tarmoqlarining uygʻun yashil transformatsiyasini amalga oshirish, resurs 

tejamkorligini kuchaytirish va ekologik barqarorlikni taʼminlash vazifalari  

belgilangan [4]. Vazirlar Mahkamasining 2025-yil 18-iyundagi 371-son qarorida 

davlat xaridlarida ekologik mezonlarni joriy etish hamda yashil xaridlar ulushini 2030-

yilgacha 30 foizga yetkazish nazarda tutilgan [5]. Ushbu huquqiy mexanizmlar 

hududlarda ekologik talablarga javob beradigan ishlab chiqarish faoliyatini iqtisodiy 

ragʻbatlantirish, yashil investitsiyalarni yoʻnaltirish va korxonalarning ekologik 

modernizatsiyaga manfaatdorligini oshirish uchun institutsional imkoniyatlar yaratadi. 

Mintaqalarning ekologik-iqtisodiy ixtisoslashuvini strategik boshqarishdagi 

asosiy ilmiy muammo hududiy iqtisodiy ustunliklarni ekologik cheklovlar va 

investitsion imkoniyatlar bilan muvofiqlashtirishdan iborat. OECDning 2025-yilgi 

Strengthening Regional Policy for Resilient Places tadqiqotida hududiy rivojlanish 

siyosatining samaradorligi mahalliy resurslar, institutsional salohiyat va investitsiya 

ustuvorliklarini oʻzaro uygʻunlashtirish bilan bogʻliqligi taʼkidlangan [2]. Biroq 

iqtisodiy ixtisoslashuvning yuqori darajasi ekologik samaradorlikni avtomatik 

taʼminlamaydi. Tadqiqotning maqsadi hududlarning iqtisodiy ixtisoslashuvi, ekologik 

yuklamasi va resurslar unumdorligini hisobga olgan holda tashkiliy-iqtisodiy 

boshqaruv mexanizmlarini takomillashtirish hamda yashil investitsiyalar, texnologik 

modernizatsiya va institutsional muvofiqlashtirishga asoslangan strategik ustuvor 

yoʻnalishlarni ilmiy jihatdan asoslashdan iborat. 

TAHLIL VA NATIJALAR 

Mintaqalarning ekologik-iqtisodiy ixtisoslashuvi ishlab chiqarish tarkibi, tabiiy-

resurs salohiyati, texnologik rivojlanish va ekologik cheklovlarning oʻzaro bogʻliqligi 

bilan belgilanadi. Hududlarda iqtisodiy faoliyatning tarmoq tarkibi va resurslardan 

foydalanish xususiyatlari ekologik yuklamaning shakllanishiga taʼsir koʻrsatadi. Shu 

jihatdan iqtisodiy natijadorlik va ekologik barqarorlik mezonlarini uygʻunlashtirish 

hududlarning nisbiy ustunliklarini aniqlash hamda ekologik cheklovlarni hisobga 

oluvchi ixtisoslashuv yoʻnalishlarini ilmiy asoslash imkonini beradi. Hududlarning 

iqtisodiy rivojlanishi va ekologik yuklamasi dinamikasi 1-jadvalda keltirilgan. 

2016-2024-yillarda Oʻzbekiston hududlarida iqtisodiy rivojlanish va ekologik 

yuklama dinamikasi sezilarli darajada farqlangan. Respublika yalpi ichki 

mahsulotining nominal hajmi 290 213,4 mlrd soʻmdan 1 535 431,7 mlrd soʻmga yetib, 

5,29 barobar oshgan, statsionar manbalardan atmosferaga chiqarilgan ifloslantiruvchi 

moddalar hajmi esa 1 008,2 ming tonnadan 866,7 ming tonnaga, yaʼni 14,0 foizga 

kamaygan [8]. Hududlar kesimida Navoiy viloyatida yalpi hududiy mahsulot 10,24 

barobar, Toshkent shahrida 7,16 barobar va Toshkent viloyatida 5,66 barobar oshgan. 

Shu davrda Toshkent viloyatida emissiyalar 45,9 foizga, Xorazm viloyatida 90,4 

foizga, past bazaviy darajaga ega Surxondaryo viloyatida 237,5 foizga koʻpaygan 

boʻlsa, Fargʻona viloyatida 74,6 foizga, Namangan viloyatida 72,2 foizga va 

Qoraqalpogʻiston Respublikasida 65,7 foizga qisqargan. 2024-yilda Toshkent viloyati 

respublika boʻyicha emissiyalarning 53,65 foizini bergan. Ushbu natijalar iqtisodiy 

faoliyatning hududiy kengayishi va ekologik bosim oʻrtasidagi nisbat bir xil 

shakllanmaganini koʻrsatadi. Biroq nominal iqtisodiy oʻsish va emissiyalar 

dinamikasini taqqoslash ekologik-iqtisodiy samaradorlikning haqiqiy oʻzgarishini 

mustaqil tasdiqlamaydi. 

1-jadval 

Oʻzbekiston Respublikasi hududlarida iqtisodiy rivojlanish va ekologik 

yuklama dinamikasi1 

Hududlar 
YaHM 2016-

yil , mlrd 

soʻm 

YaHM 2024-

yil, mlrd 

soʻm 

YaHM 

oʻsishi, 

barobar 

Emissiya 

2016-yil, 

ming t 

Emissiya 

2024-yil, 

ming t 

Emissiya 

oʻzgarishi, 

foizda 
Qoraqalpogʻiston 

R. 10 524,5 46 299,8 4,40 30,6 10,5 −65,7 

Andijon 18 376,6 93 026,3 5,06 36,7 32,6 −11,2 
Buxoro 16 594,9 73 434,1 4,43 58,5 35,4 −39,5 
Jizzax 8 719,4 43 545,9 4,99 63,4 33,1 −47,8 
Qashqadaryo 23 743,4 83 950,0 3,54 167,9 88,6 −47,2 
Navoiy 12 739,3 130 439,5 10,24 57,4 39,2 −31,7 
Namangan 15 062,1 71 869,1 4,77 15,8 4,4 −72,2 
Samarqand 25 429,8 103 882,7 4,09 51,6 47,4 −8,1 
Surxondaryo 13 878,7 56 553,9 4,07 3,2 10,8 +237,5 
Sirdaryo 6 802,1 28 655,5 4,21 68,9 42,5 −38,3 
Toshkent viloyati 26 724,2 151 251,8 5,66 318,7 465,0 +45,9 
Fargʻona 21 206,6 93 605,7 4,41 103,2 26,2 −74,6 
Xorazm 11 568,7 53 640,0 4,64 5,2 9,9 +90,4 
Toshkent shahri 42 307,8 302 878,5 7,16 27,1 21,1 −22,1 
Oʻzbekiston 290 213,4 1 535 431,7 5,29 1 008,2 866,7 −14,0 

 

Hududlararo iqtisodiy va ekologik tafovutlar ekologik-iqtisodiy ixtisoslashuvni 

boshqarishda tabaqalashtirilgan tashkiliy-iqtisodiy mexanizmlarni shakllantirish 

zarurligini asoslaydi. Emissiyalar hajmi ortayotgan hududlarda ishlab chiqarish 

texnologiyalarini ekologik modernizatsiyalash, energiya samaradorligini oshirish va 

chiqindilarni kamaytirishga yoʻnaltirilgan investitsiyalarni ragʻbatlantirish ustuvor 

ahamiyatga ega. Ekologik yuklamasi kamaygan hududlarda esa ushbu oʻzgarishlarning 

texnologik yangilanish, ishlab chiqarish tarkibi yoki statistik qamrov bilan 

bogʻliqligini aniqlash zarur. Viloyat ichidagi tafovutlar Namangan viloyati shahar va 

tumanlari misolida koʻrib chiqildi (2-jadval). 

Namangan viloyatining shahar va tumanlari kesimida agrar hamda sanoat ishlab 

chiqarishi hajmlarining hududiy taqsimoti sezilarli tafovutlar bilan tavsiflanadi. 2024-

yilda agrar ishlab chiqarish hajmi Yangiqoʻrgʻon tumanida 5 908,3 mlrd soʻm, Pop 

tumanida 3 409,7 mlrd soʻm, Uchqoʻrgʻon tumanida 3 194,9 mlrd soʻm va 

Toʻraqoʻrgʻon tumanida 3 122,0 mlrd soʻmni tashkil etgan, viloyat boʻyicha oʻsish 4,3 

foizga yetgan [6]. Sanoat ishlab chiqarishining 2025-yil yanvar-may oylaridagi hajmi 

 
1 Manba: Oʻzbekiston Respublikasi Prezidenti huzuridagi Statistika agentligi, Statistika axborot-tahlil tizimi (SIAT) 

maʼlumotlari asosida muallif hisob-kitoblari; YaHM - yalpi ichki (hududiy) mahsulot, joriy narxlarda, 2024-yil - 

dastlabki maʼlumot; emissiya - atmosferaga chiqarilgan ifloslantiruvchi moddalar. 

Namangan shahrida 4 027,5 mlrd soʻm, Toʻraqoʻrgʻon tumanida 2 538,3 mlrd soʻm va 

Chust tumanida 1 322,0 mlrd soʻm darajasida qayd etilgan [7]. Ushbu koʻrsatkichlar 

hududlarning ishlab chiqarish tarkibi va iqtisodiy faoliyat miqyosida farqlar 

mavjudligini koʻrsatadi. Biroq agrar va sanoat koʻrsatkichlari turli hisobot davrlariga 

tegishli boʻlganligi sababli ularni bevosita taqqoslash asosida hududiy ixtisoslashuv 

darajasi yoki iqtisodiy samaradorlik haqida yakuniy xulosa chiqarish metodologik 

jihatdan asosli emas. 

2-jadval 

Namangan viloyati shahar va tumanlarida ekologik-iqtisodiy 

ixtisoslashuvni takomillashtirishning hududiy omillari va strategik boshqaruv 

ustuvorliklari1 

Hududlar 

Agrar ishlab 

chiqarish, 2024-

yil, mlrd soʻm 

Agrar oʻsish 

surʼati, 

2024-yil, 

foizda 

Sanoat ishlab 

chiqarishi, 2025-

yil yanvar-may, 

mlrd soʻm 

Tashkiliy-iqtisodiy 

ustuvorlik 

Namangan sh. 2 411,9 104,1 4 027,5 Sanoatda resurs tejamkorlik 

Namangan t. 2 839,4 102,9 669,0 Agrosanoat kooperatsiyasi 

Mingbuloq 2 508,7 105,1 397,3 Resurslar monitoringi 

Kosonsoy 1 782,2 100,1 740,7 Texnologik modernizatsiya 

Norin 2 222,1 103,0 145,1 Qayta ishlashni rivojlantirish 

Pop 3 409,7 106,4 319,5 
Logistika va resurs 

samaradorligi 

Toʻraqoʻrgʻon 3 122,0 102,3 2 538,3 Sanoatning ekologik auditi 

Uychi 2 878,5 102,4 731,1 
Resurs tejamkor ishlab 

chiqarish 

Uchqoʻrgʻon 3 194,9 104,3 423,4 Agrosanoat integratsiyasi 

Chortoq 2 604,3 105,4 417,4 Ekologik texnologiyalar 

Chust 2 917,9 106,2 1 322,0 Sanoat va agrar kooperatsiya 

Yangiqoʻrgʻon 5 908,3 106,0 204,9 Qayta ishlash va saqlash 

Namangan 

viloyati 
35 800,2 104,3 13 485,6  

 

Hududlarning ishlab chiqarish xususiyatlari ekologik-iqtisodiy ixtisoslashuvni 

takomillashtirishda tabaqalashtirilgan tashkiliy-iqtisodiy mexanizmlarni shakllantirish 

zarurligini koʻrsatadi. Agrar ishlab chiqarish salohiyati yuqori boʻlgan Yangiqoʻrgʻon, 

Pop va Uchqoʻrgʻon tumanlarida resurs tejamkor agrotexnologiyalarni joriy etish, 

mahsulotlarni qayta ishlash va saqlash infratuzilmasini rivojlantirish istiqbolli 

yoʻnalish hisoblanadi. Sanoat faoliyati nisbatan keng rivojlangan Namangan shahri va 

Toʻraqoʻrgʻon tumanida esa energiya samaradorligini oshirish, ekologik audit va ishlab 

chiqarish chiqindilarini kamaytirish mexanizmlariga ustuvor ahamiyat berish 

maqsadga muvofiq. Bunda strategik ustuvorliklarni faqat ishlab chiqarish hajmiga 

asoslanib belgilash yetarli emas. 

 

 
1 Manba: Namangan viloyati statistika boshqarmasining 2024-yil yanvar-dekabr “Qishloq, oʻrmon va baliqchilik 

xoʻjaligining asosiy koʻrsatkichlari” va 2025-yil yanvar-may sanoat boʻyicha press-relizlari (dastlabki maʼlumotlar); 

oxirgi ustun - muallif ishlanmasi. Viloyat jami sanoat hajmi tumanlarga taqsimlanmagan korxonalarni ham oʻz ichiga 

oladi. 

XULOSA VA TAKLIFLAR 

Hududlarning ekologik-iqtisodiy ixtisoslashuvini takomillashtirish iqtisodiy 

rivojlanish, tabiiy resurslardan foydalanish samaradorligi va ekologik barqarorlikni 

oʻzaro muvofiqlashtiruvchi tashkiliy-iqtisodiy mexanizmlarni shakllantirishni talab 

etadi. 2016-2024-yillarda Oʻzbekiston yalpi ichki mahsulotining nominal hajmi 5,29 

barobar oshgan, atmosferaga chiqarilgan ifloslantiruvchi moddalar hajmi esa 14,0 

foizga kamaygan. Toshkent viloyatida emissiyalar 2024-yilda 465,0 ming tonnani 

tashkil etib, respublika umumiy koʻrsatkichining 53,65 foiziga teng boʻlgan, 

Namangan viloyatida esa emissiyalar 72,2 foizga qisqargan. Namangan viloyatining 

2024-yildagi agrar ishlab chiqarish hajmi Yangiqoʻrgʻon tumanida 5 908,3 mlrd 

soʻmni, Pop tumanida 3 409,7 mlrd soʻmni tashkil etgan. Ushbu natijalar hududiy 

ixtisoslashuvni faqat ishlab chiqarish hajmi yoki iqtisodiy oʻsish surʼatlari asosida 

belgilash yetarli emasligini asoslaydi. Tadqiqot natijalari asosida quyidagi takliflar 

ilgari suriladi: 

1) ekologik-iqtisodiy ixtisoslashuvni baholashda real qoʻshilgan qiymat, resurslar 

unumdorligi, ekologik intensivlik va tarmoq ixtisoslashuvi koeffitsiyentlarini 

birlashtiruvchi kompleks monitoring tizimini joriy etish, bunda koʻrsatkichlarning 

iqtisodiy mazmuni, statistik qiyoslanuvchanligi va hududiy xususiyatlarini hisobga 

olish; 

2) ekologik-iqtisodiy ixtisoslashuvni takomillashtirishning tashkiliy-iqtisodiy 

mexanizmlarini hududlarning ishlab chiqarish tarkibi va ekologik ehtiyojlariga 

moslashtirish; 

3) agrar ishlab chiqarish salohiyati yuqori boʻlgan Yangiqoʻrgʻon, Pop va 

Uchqoʻrgʻon tumanlarida resurs tejamkor texnologiyalar, mahsulotlarni qayta ishlash 

va agrologistika infratuzilmasini rivojlantirish; 

4) sanoat faoliyati nisbatan keng rivojlangan Namangan shahri va Toʻraqoʻrgʻon 

tumanida energiya samaradorligini oshirish, ekologik audit va chiqindilarni 

kamaytirishga yoʻnaltirilgan texnologik modernizatsiyani ragʻbatlantirish. 

